Ysberge

Ek dink ons is almal soos ysberge wat op die see drywe. Wat bo die water uitsteek – dit wat die mense kan sien en hoor- is maar net ‘n klein stukkie van onsself.
Miskien is ons belangrikste dade – die dinge wat ons bewustelik en onbewustelik doen – soos die toppie van die ysberg. Gewoonlik praat ons ook met ander mense baie woorde oor wat ons doen of wil doen. Dit is die res van wat bokant die waterlyn uitsteek. Dade en woorde. Vir elke sinvolle daad is daar baiekeer honderde of duisende woorde waarop dit gebou is.

Maar onder die waterlyn... Daar wemel dit van ‘n menigte van gedagtes oor elke woord en elke daad. Derduisende gedagteflitse word saamgekombineer om een sin uit te spreek of een daad te verrig. Daarom is die ysberg van ons wesensbestaan soveel groter onder die waterly as daarbo.

Dit is daarom verstaanbaar dat wat ons sê of doen amper  geheel en al afhang van wat in ons gedagtewêreld aangaan. Soos wat ons gedagtes bou van onder af word woorde en dade  bo die oppervlak uitgestoot. Dis hoekom ons gedagtepatrone so belangrik is – dit maak ons die mens wat ander mense sien en ervaar.

As iemand daarom jou gedagtes manipuleer sal hy regkry om jou lewe te beheer – dis hoekom ons gedagtewêreld onder beheer moet wees.

Wat ook duidelik behoort te wees is dat as ons by ‘n persoon ‘n daad of ‘n woord waarneem – dan kan ons maar weet daar lê daaragter ‘n hele gedagtestruktuur. Daardie woorde of dade is gebou op ‘n fondament van begrippe en idees wat die spreker se begrip van die werklikheid van die saak verteenwoordig. Al is dit net ‘n persepsie – vir hom is dit die waarheid.

Maar waarvandaan kom hierdie gedagtewêreld? Ek dink die menslike siel is ‘n wonderlike masjien wat lewende gedagtes skep uit die omgewing en die mens se ingeboude waardestelsel. Dis ‘n kreatiewe proses – netsoos ysberge uitkristalliseer uit die seewater waarin hulle drywe. Hierdie kristallisasie proses bring orde en struktuur – soos ‘n weefraam wol tot ‘n kleed saamweef. Die weefraam is jou stel van waardes wat feite sif en orden en saambind tot ‘n gedagtekleed. Hierdie weefraam is die kern van jou “jy wees”.
Indirek daarom. Teken ons woorde en dade ‘n prentjie van ons innerlike waardes. As ons woorde en dade sien sê dit vir ons iets van die diepste hartsbegeertes en hartskosbaarhede. Veral word die prentjie helderder as ons dieselfde woorde en dade gereëld sien voortgebring word. (Waar die hart van vol is loop die mond van oor)

Nou ‘n vraag: Wanneer twee mense mekaar opreg liefkry, wat het hulle lief? Die ander se dade? Sy woorde? Sy gedagtes? Ek dink dis die innerlike “jy” wat ter sprake is. Dis hoekom daar met opregte liefkry ook baie hartseer gepaard gaan, want dit raak my wesensbestaan. Verder: Hoe raak dit die wese van die huwelik? Hoe is dit as een mens aan ‘n ander “behoort”? Hoe verander ‘n egte huwelik ons waardes? Hoe behoort ons waardes te wees vir ‘n gelukkige huwelik? Hierin lê baie pyn, maar ook groot geluk.

